
Kirish. Bugungi kunda mehnat bozori va ish beruvchi tomonidan qo‘yilayotgan asosiy 

talab bo‘lajak mutaxassis kadrning doimo o‘z ustida ishlashi va o‘zini – o‘zi rivojlantirib borishi 

hisoblanadi. Bu bo‘lajak mutaxassisning raqobatbardosh kadr bo‘lib yetishishiga olib keladi. 

Shunday ekan, mustaqil ta’lim nafaqat oliy ta’lim bilan birgalikda, balki, undan keyin ham 

uzluksiz ravishda davom ettirilishini hozirgi davr taqozo etmoqda. Bejizga, mamlakatimizda 

ham mustaqil ta’limga alohida e’tibor berilmayapti. “Individual ta’lim trayektoriyalariga 

asoslangan, talabalarda kreativ fikrlash, amaliy kо‘nikmalarni shakllantirishga qaratilgan о‘quv 

rejalar ishlab chiqish orqali talabalar qiziqishlari hamda kadrlar buyurtmachilari ehtiyojlariga 

muvofiq ta’lim dasturlarini shakllantirish”, shuningdek, “talabalarda mustaqil ta’lim olish, 

tanqidiy va ijodiy fikrlash, tizimli tahlil qilish”, “о‘quv jarayonida kompetensiyalarni 

kuchaytirishga qaratilgan metodika va texnologiyalarni joriy etish, bu borada о‘quv jarayoniga 

xalqaro ta’lim standartlariga asoslangan ilg‘or pedagogik texnologiyalar, о‘quv dasturlari va 

о‘quv-uslubiy materiallarni keng joriy etish” [1] kabi ustuvor vazifalar О‘zbekiston 

Respublikasi oliy ta’lim tizimini 2030 yilgacha rivojlantirish konsepsiyasida belgilangan bо‘lib, 

ushbu ustuvor vazifalarni amalga oshirish orqali raqamli ta’lim sharoitida talabalarning 

mustaqil tayyorgarligini rivojlantirishning pedagogik imkoniyatlari kengaytiriladi. 

 Mustaqil ta’lim – bu insonlarning shaxsiy rivojlanishiga qaratilgan insonning o‘zidan 

boshlanadigan va uning o‘zi tomonidan boshqariladigan ta’lim shaklidir. Mustaqil ta’lim odatda 

maktab yoki universitet kabi rasmiy ta’lim muassasasida hamda undan tashqarida ham sodir 

bo‘ladigan ta’limga ishora qiladi.  

Lekin afsuski, mustaqil ta’lim barcha uchun birdek oson kechavermaydi. Ayrim talabalar 

mustaqil ta’lim olish uchun o‘zlarida yetarli kuch ya’ni, motivatsiya topa olmasalar, ayrimlari 

o‘z mustaqil ta’limini tashkil etish va boshqarish uchun yetarlicha bilim va ko‘nikmalarga ega 

emasliklari talabalar mustaqil tayyorgarligini rivojlantirishga bo‘lgan ehtiyojni keltirib 

chiqarmoqda.   

Tadqiqot obyekti va qo‘llanilgan metodlar. Oliy ta’lim muassasalarida bо‘lajak 

mutaxassislarni tayyorlashda va о‘quv jarayoni sifatini oshirishda talabalarning ijodiy faoliyat 

yuritishi va ularning intellektual qobiliyatlarini rivojlantirishga imkon beradigan mustaqil 

ta’lim jarayoni alohida о‘rin tutadi. Sababi “о‘z mehnati bilan olingan bilim juda katta qiymatga 

ega. Shunday qilib, о‘qitishning muvaffaqiyati talabalarning bilim olishga bо‘lgan munosabati, 

bilim olishga intilishi, bilim, kо‘nikmalarni ongli ravishda va mustaqil ravishda о‘zlashtirishi 

bilan belgilanadi” [2]. 

Zamonaviy ta’lim jarayonida mustaqil ta’lim talabalarning mustaqil ravishda о‘quv 

materiallarini izlashda ijodiy izlanishni, ularni shunchaki yod olish emas, balki anglanishni va 

dars mashg‘ulotlaridagi о‘quv-bilim faoliyatining samaradorligini oshirishning turli shakllarini 

ta’minlaydi. 

Bugungi kunga kelib, mustaqil ta’lim oliy ta’lim tashkilotlari talabalarida о‘quv 

materialini ijodiy va samarali qabul qilish va tushunish uchun zarur ma’lumotlarni mustaqil 

izlash kо‘nikmalarini shakllantirishni ta’minlashga yо‘naltirilgan; auditoriya va auditoriyadan 

tashqari mashg‘ulotlarida talabalarning bilish faoliyatining turli – axborot va ma’lumotlarni 

tahlil qilish, ta’lim vaqtini rejalashtirish va boshqarish kо‘nikmalarini rivojlantirish; ta’lim-

tarbiya ishlarni samarali va oqilona tashkil etish kо‘nikma va malakalarini rivojlantirishga 

yо‘naltirilgan shakli sifatida qaraladi[3]. 

Tadqiqot ishimiz doirasida biz mustaqil ta’lim tushunchasini quyidagicha talqin etdik: 

mustaqil ta’lim – bu maxsus ajratilgan vaqtda tashkil etilgan, о‘qituvchi tomonidan belgilangan 

didaktik maqsadlar (yangi ma’lumotlarni izlash, ularni anglash, bilim olish, avvalgilari bilan 

umumlashtirish, tizimlashtirish va mustahkamlash, malaka va kо‘nikmalarni shakllantirish 

hamda rivojlantirish)ga erishish borasida amalga oshiriladigan talabalarning har qanday 

tizimli tashkil etilgan ta’limiy faoliyatidir[3]. 

Tadqiqot ishimiz doirasida tahlil etilgan adabiyotlarga asoslanib, aytish mumkinki, 

mustaqil ta’limga berilgan ta’riflar shaklan turlicha bo‘lsada, ular mazmunan bir xildir. Ularning 

barchasida, talabalar mustaqil ta’limini tashkil etish va boshqarishda asosan ularning o‘zi 

tomonidan tashabbus ko‘rsatilishi, mustaqil ta’lim maqsadlarini belgilanishi, o‘zlariga maqbul 

va oson bo‘lgan o‘rganish uslublari va vositalarini tanlay olishi, umuman olganda ta’lim 

jarayonini boshqarishi nazarda tutiladi. 

Mustaqil ta’limni samarali tashkil etish va boshqarish uchun talaba shaxsidan ko‘plab 

ko‘nikmalar talab etiladi, xususan, ma’lumotlarni izlash, ularni saralash, tanqidiy baholash, 

kreativ va nostandart fikrlash va h.k.    

Pedagogika va psixologiya sohasida tadqiqot olib borgan ko‘plab olimlar tomonidan 

talabalarni mustaqil tayyorgarligini rivojlantirishda ijodiy fikrlash va muammolarni hal qilish 

ko‘nikmalarining roli atroflicha yoritilgan. Xususan, “Ijodiy fikrlashning Torrens testlari” 

muallifi P.Torrance tomonidan olib borilgan tadqiqotlar orqali mustaqil ta’limni 

rivojlantirishda divergent fikrlash, g‘oyalar yaratish va muammolarni hal qilish 

ko‘nikmalarining muhimligi ta’kidlangan.  

R.Sternberg insonning aql-zakovati va ijodkor(kreativ)ligi o‘rtasidagi bog‘liqlikni 

o‘rganib, inson aql-zakovatini uch qism: analitik, amaliy va kreativ aql-zakovatdan iborat degan 

g‘oyani ilgari surgan.  

L.Silverman iqtidorli ta’lim oluvchilarning ijodiy fikrlash va muammolarni hal qilish 

ko‘nikmalari bo‘yicha tadqiqotlar olib borgan bo‘lsa, J.Hattie ta’lim oluvchilarning mustaqil 

ta’limi va akademik muvaffaqiyatida tanqidiy fikrlash, ijodkorlik va muammolarni hal qilish 

ko‘nikmalarini rivojlantirish muhimligini ta’kidlovchi fikrlarni bildirgan. 

Shu kabi bir qancha tadqiqotlar mustaqil ta’lim va talabalar mustaqil tayyorgarligini 

rivojlantirish sohasida ijodkorlik, tanqidiy fikrlash va muammolarni hal qilish ko‘nikmalarining 

rolini oshirishda katta hissa qo‘shgan bo‘lsada, lekin, mustaqil ta’limda “nostandart fikrlash 

ko‘nikmalari” tushunchasi va uning talabalar mustaqil tayyorgarligini rivojlantirishdagi roli 

yetarlicha tadqiq etilmagan.  

“Thinking outside the box” (nostandart fikrlash) – “qutidan tashqarida fikrlash” 

konsepsiyasi mazmunini tushunish uchun 70-80 yillardagi o‘sha mashxur “to‘qqiz nuqta” 

boshqotirmasidan foydalanish mumkin. Sababi, aynan shu boshqotirma orqali tom ma’noda 

“qutidan tashqarida fikrlash” nimani anglatishini vizual tarzda ko‘rish mumkin. 

“To‘qqiz nuqta” klassik boshqotirmasiga ko‘ra: quyida chizilgan (1-rasm) to‘qqizta 

nuqtani to‘rttadan ko‘p bo‘lmagan to‘g‘ri chiziq orqali birlashtirish kerak. Bunda to‘g‘ri chiziqlar 

uzluksiz bo‘lishi talab etiladi, ya’ni chizishni boshlagach qalamni qog‘ozdan ko‘tarmaslik kerak 

bo‘ladi.  

1-rasm. “To‘qqiz nuqta” klassik boshqotirmasi 

Mazkur boshqotirmani yechishda ko‘pchilik tomonidan yo‘l qo‘yiladigan xatolik bu 

nuqtalar orqali xayoliy hosil qilingan qutidan chiqib ketmagan holda to‘g‘ri chiziqlarni 

uzulishlarsiz chizishga urinishdir. To‘qqizta nuqtaning bu tartibda joylashuvi muayyan 

an’anaviy bilimlarga tayangan holda insonlarning vizual tasavvurida quyidagi ko‘rinishdagi 

qutini hosil qiladi(2-rasm).  

 
2-rasm. “To‘qqiz nuqta” klassik boshqotirmasidagi hayoliy quti 

Natijada esa ular mazkur qutidan chiqmagan holda boshqotirmani yechishga urinishadi. 

Lekin, boshqotirma ko‘rsatmasiga ko‘ra buni qilish, ya’ni qutidan chiqib ketmaslik borasida 

hech qanday talab yo‘q.  

Mazkur holatdan xulosa qilish mumkinki, agar inson o‘z tahminlari va an’anaviy 

qarashlari asosida yaratilgan “quti ichida” fikrlasa, muammoni hal eta olmaydi. Qachonki u 

mazkur “qutidan tashqarida” fikrlashni boshlar ekan muammoning yangi qirralarini ko‘rib, 

uning alternativ yechimlarini topishning ko‘proq imkoniyatlari paydo bo‘ladi va muammoni hal 

qilish osonlashadi.   

                            
 

3-rasm. “To‘qqiz nuqta” klassik boshqotirmasining alternativ yechimlari 

Talabalarning nostandart fikrlash ko‘nikmalari amaliyotdagi an’anaviy fikrlash 

shakllariga qarshi turishga tayyorlikni talab qiladi va bu nafaqat mustaqil ta’lim jarayonida, 

balki, umrbo‘yi ta’lim olishda ham qo‘l keladi. 

Olingan natijalar va ularning tahlili. Mustaqil ta’lim jarayonida talabalarning 

nostandart fikrlash (thinking outside the box) ko‘nikmalari alohida ahamiyat kasb etadi. 

Sababi, mustaqil ta’lim jarayoni shunday murakkab jarayonki, talaba mustaqil ta’lim jarayonida 

biror to‘siq yoki muammoli vaziyatga duch kelsa, nostandart fikrlashi orqali ixtiyoriy qiyin 

vaziyatdan chiqish maqsadida noizchil, hattoki mantiqsiz usullar orqali ham noodatiy, yangi va 

eng maqbul yechimlarni izlab topa oladi.  

Shuningdek, talabalarning nostandart fikrlash ko‘nikmasi mustaqil ta’lim jarayonida 

samarali bo‘lgan metodlarni tanlash, hattoki ishlab chiqishda ham as qotadi. Misol uchun, talaba 

xorijiy tilni mustaqil o‘rganishda yangi so‘zlarni an’anaviy lug‘at usulida yodlashga 

qiynalayotgan bo‘lsa, nostandart fikrlash orqali kartochkalar usulini yoki boshqa biror 

innovatsion usulni tanlab olishi, hattoki o‘zining mualliflik metodlarini yaratishi ham mumkin. 

Talabalarning nostandart fikrlash ko‘nikmasi ularni muammolarga o‘ziga xos nuqtai 

nazardan yondashishga va noan’anaviy yechimlarni ko‘rib chiqishga undaydi. Bunday fikrlash 

ularga ijodiy fikrlash va o‘rganish muammolariga innovatsion yondashuvlarni topish imkonini 

beradi. Nostandart fikrlashni o‘zlashtirgan holda, talabalar muammoni yaxshiroq hal qila 

oladilar va murakkab vazifalar va vaziyatlarda samarali harakat qilishlari mumkin. 

Nostandart fikrlash mustaqil ta’lim jarayonida kirishimlilik va moslashuvchanlikni 

ta'minlaydi. Bu talabalarni an’anaviy yondashuvlarni qabul qilmay, bilimlarni tushunish va 

qo‘llashning muqobil usullarini o‘rganishga undaydi. Kirishimlilik va moslashuvchanlik 

talabalarga turli xil o‘quv vaziyatlariga moslashishga va o‘zlarining shaxsiy ehtiyojlari va 

sharoitlaridan kelib chiqqan holda mustaqil ta’lim olish strategiyalarini o‘zgartirishga imkon 

beradi. 

Nostandart fikrlash talabalarda qiziquvchanlik va izlanish istagini kuchaytiradi. Bu 

talabalarni an’anaviy o‘quv dasturidan tashqari turli xil kurslar va ulardagi ta’lim resurslarini 

o‘rganishga undaydi. Qiziquvchanlikka asoslangan mustaqil ta’lim natijasida talabalar 

bilimning faol izlovchilariga aylanadilar va mavzu bilan chuqurroq tanishish istagini 

bildiradilar. Ma’lumki, inson о‘ziga kо‘proq qiziq bо‘lgan, uning shaxsiy qarashlariga yaxshiroq 

mos keladigan, u uchun zarur bо‘lgan ma’lumotlarni yaxshiroq qabul qiladi[3]. 

Nostandart fikrlash ko‘nikmasi talabalarga o‘z ta'lim jarayonini boshqarish imkoniyatini 

beradi. Bu ularni o‘z ta'lim maqsadlarini belgilashga, shaxsiylashtirilgan ta'lim yo‘llarini 

yaratishga va ularning qiziqishlari va o‘rganish uslublariga mos keladigan resurslar va 

ma'lumotlarni faol ravishda izlashga undaydi. Nostandart fikrlash talabalarga o‘z ta'limi uchun 

mas'uliyatni o‘z zimmasiga oladigan, mustaqil tayyorgarlik darajasi yuqori bo‘lgan ta’lim 

oluvchilar bo‘lishga yordam beradi. 

Nostandart fikrlash tanqidiy fikrlash bilan chambarchas bog‘liq, chunki nostandart 

fikrlash ularning ma'lumotni tanqidiy baholash, noto‘g‘ri fikrlarni aniqlash va asosli xulosalar 

chiqarish qobiliyatini oshiradi. Ushbu tanqidiy fikrlash qobiliyati to‘plami nafaqat talabalar 

mustaqil ta’limida, balki, umrbo‘yi ta'lim olishi uchun ham zarurdir. 

Shuningdek, nostandart fikrlash talabalarning ijodiy salohiyatini rivojlantiradi. Bu 

ularni yangi g‘oyalarni yaratishga, bir-biriga bog‘liq bo‘lmagan tushunchalarni bog‘lashga va 

qiyinchiliklarga o‘ziga xoslik bilan yondashishga undaydi. Innovatsiya va ijodkorlikni 

rivojlantirish orqali nostandart fikrlash talabalarni hozirgi zamon ish beruvchi talablari va 

jamiyatning o‘zgaruvchan talablariga moslashish uchun zarur bo‘lgan ko‘nikmalar bilan 

qurollantiradi. 

Demak, mustaqil ta’limda nostandart fikrlash ko‘nikmasi quyidagi afzalliklarga ega: 

–  kreativlikni oshiradi, natijada talaba mustaqil ta’limda duch keladigan 

muammoli vaziyatlarni hal qilish va mustaqil o‘rganish jarayonlarida har qanday masalaga 

innovatsion va ijodiy yondashadi; 

–  o‘ziga xos va takrorlanmas g‘oyalarni ishlab chiqishni ta’minlaydi. Bu esa o‘z 

navbatida mustaqil ta’lim jarayoniga foyda keltirishi mumkin bo‘lgan noyob usullar va original 

g‘oyalarga olib keladi; 

–  nostandart fikrlash talabalarning dunyoqarashini oshirib, yangi imkoniyatlar va 

samarali yechimlarni topishga olib keladi; 

–  talabaning nostandart fikrlash ko‘nikmasi mustaqil ta’lim jarayonida turli xil 

bilim manba (o‘qish, tajriba orqali o‘rganish va h.k.) laridan foydalanishga undaydi; 

– mustaqil ta’lim jarayonida talaba olgan bilimlarini nostandart vaziyatlarda 

qo‘llash imkoniyatiga ega bo‘ladi. 

Xulosa. Talabalarda shakllantirilgan nostandart fikrlash ko‘nikmasi orqali yangi 

g‘oyalar, kreativ o‘rganish uslublari, muammoning samarali yechimlarini izlab topish, yangi 

vaziyatlarga oson moslashish, eng asosiysi motivatsiyani oshirishga, natijada esa ularni 

samarali o‘rganuvchi bo‘lib yetishishlarini ta’minlash maqsadida mustaqil tayyorgarligini 

rivojlantirishga  erishiladi. Bularning barchasi birgalikda mustaqil ta’lim jarayonining 

samaradorligini ta’minlaydi. 

